
Shri Krishnavatsaravali Stotram

శ్రీకృష్ణవత్సరావలిస్తోత్రమ్  

అస్మద్గురూంస్తదాచార్యానపి  సర్వగురూనహమ్ ।
నమామి శిరసా వాచా స్తౌమి ధ్యాయామి చేతసా ॥ ౧॥
అబ్దవాచిపదోపేతపద్యజాలేన  మాధవమ్ ।
స్తోష్యామి దేవకీసూనుమస్మదన్వయదైవతమ్  ॥ ౨॥
విశ్వస్య ప్రభవం  వేదమౌలయోయం ప్రచక్షతే  ।
స భాతి యదువంశస్య పరిష్కారో రమాపతిః ॥ ౩॥
విభవం వేదజాలాని ప్రాహుర్యస్య  తతోఽవదత్ ।
వేదైః  సర్వైరహం  వేద్య ఇతి యస్తం సమాశ్రయే  ॥ ౪॥
ధ్యాయన్తి యత్పదామ్భోజద్వయం శుక్లహృదో  జనాః ।
తత్ప్రపద్యామహే గమ్యం గతిం వయమకిఞ్చనాః ॥ ౫॥
దయయా విశ్వవిషయప్రమోదూతస్తు  యోఽభవత్ ।
స్థాస్నూనాం  పాణ్డుసూనూనాం  స్వా ఙ్ఘ్రిం  గతిముపేయుషామ్ ॥ ౬॥
ప్రజాపతిశివేన్ద్రాశ్చ   యన్మాయామోహితాః సురాః ।
మునయోయస్య మాహాత్మ్యం తత్త్వతో న విజానతే ॥ ౭॥
ఆఙ్గీరసస్య  యస్య శ్రీర్విశ్వాహ్లాదకరీ  -శుభా ।
నీలతోయదవాక్యాదిశ్రుతివాక్యేషు  కీర్తితా ॥ ౮॥
శ్రీముఖ  మహిషీవర్గం  భక్తాన భాగవతానపి ।
మునయశ్చక్షతే వ్యోమ్ని పరస్మిన్ యజ్జుషః  సదా ॥ ౯॥
యుదుక్తం జ్ఞానమాశ్రిత్య   జనా గీతాగమాదిషు ।
తద్భావభావమాపన్నాః సర్గాదీనామగోచరాః  ॥ ౧౦॥
యువా కుమారో యః ప్రోక్తః   యువతిశ్చ కుమారిణీ ।
యస్య పత్నీ తయా శ్రద్ధానామ్న్యా   దేవత్వమశ్నుతే ॥ ౧౧॥
ధాతుసామ్యే స్థితే  స్మర్తా యస్తం కాష్ఠాదిసన్నిభమ్  ।

శ్రీకృష్ణవత్సరావలిస్తోత్రమ్  

నయామీతి కృతీ కోలః స్వజన్మన్యత్రవీద్భువమ్  ॥ ౧౨॥
వ్యాపనం భరణం స్వామ్యం స్వస్య యో లోకతోఽవదత్ ।
ఈశ్వరః సర్వభూతానాంయో హృద్దేశేఽవతిష్టతే   ॥ ౧౩॥
యస్మిన్నన్దకులం  యాతే నార్ద్రమార్ద్రఞ్చ   ధేనవః ।
బహుక్షీరదుధాశ్చాసన బహుధాన్యం చ భూతలమ ॥ ౧౪॥
ప్రమాథీ  కంసదన్తీన్ద్రో  యదుద్ధృతరదోఽభవత్  ।
త్యక్తాసుర్యేన మల్లాశ్చ  సోఽపి సౌధతలస్యితః ॥ ౧౫॥
యద్విక్రమస్య  కకుభౌ పూతనారిష్టకేశినౌ  ।
ప్రలమ్బధరణీసూనూ  కాలియాద్యాశ్చ సాక్షిణః ॥ ౧౬॥
వృషప్రేరితవర్షేణ   గోపగోపీజనాకులమ్ ।
ఆర్తం గవాం కులం దృట్వాయో దధార ధరాధరమ్ ॥ ౧౭॥
యద్వాహముక్తహేతీశబిమ్బోద్యచ్చిత్రభానునా  ।
దగ్ధా వారాణసీ కృత్యాసహితా సర్షభీకృతా  ॥ ౧౮॥
సుభానునా రథాఙ్గేన  యస్య భానురితరోహితః ।
జయద్రథవధోద్యుక్తపార్థస్య   ప్రీతయే  దివా ॥ ౧౯॥
భారాపహరణాద్భుమేరవితా భవితారణః ।
యమునాయాస్తటే రేమేయో గోపీసహితో ముదా ॥ ౨౦॥
అజాతారే రాజసూయేయోఽసౌ పార్థివసంసది  ।
అర్చితః సహదేవేన సర్వసమ్మతిపూర్వకమ్ ॥ ౨౧॥
అవ్యయశ్చేదిరాజస్య వ్యయం చక్రే వినిన్దతః  ।
చక్రేణ  బహుశో యస్తు స్వపాదకమలం గతమ్ ॥ ౨౨॥
యః సర్వజిదితి ఖ్యాతో జితం భగవతా జగత్ ।
ఇత్యాదివాక్యైర్యోఽప్యేవం  జితో భక్తజనైః  ప్రియైః   ॥ ౨౩॥
సర్వధారీ స్వరూపేణ సఙ్కల్పేనాపి యః శ్రుతౌ  ।
ఖ్యాతో మత్స్థాని  భూతానీత్యాదివావయేషు చ స్వతః ॥ ౨౪॥
విరోధీ రుద్రరక్ష్యత్వభ్రాన్తిర్బాణాసురో    యతః ।
కాన్దిశీకే  ససైన్యేఽస్మిఁల్లూనబాహువనోఽభవత్   ॥ ౨౫॥

ప్రకృతేర్వికృతిః  సర్వా యేనాధ్యక్షేణ జాయతే ।
యచ్ఛరీరం సమస్తం చ యస్యేత్యాదిర్యదీరితమ్ ॥ ౨౬॥
యద్భయాత్ పవతే వాయుః ఖరవృష్టిరుదేతి  చ ।
లోహితాశ్వస్సురేన్ద్రశ్చ  మృత్యుర్ధావతి  పఞ్చమః ॥ ౨౭॥
లేపనం దామ చాన్నాని కుబ్జా మాల్యోపజీవినీ ।
విదురోఽపి దదుర్యస్మై  స పాయాన్నన్దనన్దనః   ॥ ౨౮॥
యస్మాద్విజయసారథ్యం కృతం సకలసాక్షికమ్ ।
తస్మాత్ కృష్ణస్య  సౌలభ్యకాష్ఠా లోకే విదర్శితా ॥ ౨౯॥
జయతాత్పతగాధీశమధిరూఢః సురేశ్వరమ్ ।
విజిత్య పారిజాతంయోఽనయత్ సత్యాముదే భువమ్ ॥ ౩౦॥
రాసలీలావియోగేనయాః పీడ్యన్తే స్మ గోపికాః ।
తాసామావిరభూద్యోఽసౌ సాక్షాన్మన్మథమన్మథః ॥ ౩౧॥
సుముఖీ సుమనా వాపి విరహే యస్య గోపికా ।
న కాపి దుర్ముఖీ కిన్తు దుర్మనా చ లసత్తనోః ॥ ౩౨॥
యాదవేన్ద్రస్య  సేవాయాం హేవిలమ్బిజనద్రుతమ్  ।
భజస్వ తం భవామ్భోధిం తరితుం దురితాలయమ్ ॥ ౩౩॥
విలమ్బితులసీమాల్యం విష్ణుం  నన్దజమాశ్రయే   ।
విగ్రహే  స్వస్య రక్తానాం విషయాసక్తివారకమ్ ॥ ౩౪॥
అవికారి సమస్తస్య వస్తు ప్రకృతితాం  భజత్ ।
అపి యచ్చిదచిద్ద్వారా  తదచ్యుతముపాస్మహే ॥ ౩౫॥
శార్వరీతీః సమస్తాశ్చ బ్రాహ్మరీతీశ్చ  హే జన ।
విచార్య హేయా విశ్వస్య పతిం ప్రాప్నుహి యాదవమ్ ॥ ౩౬॥
నృదేహం ప్రతిలభ్యాపి  ప్లవం  కృష్ణేన  వాయునా ।
ఈరితంయో భవాబ్ధిం  స న తరేదాత్మహా భవేత్ ॥ ౩౭॥
యస్య కేలిః ప్రలమ్బఘ్నలీలయా  సఙ్గతాఖిలా  ।
లోకోపకారిణీ జాతా శుభకృత్ భవతాత్ స నః ॥ ౩౮॥
మధురాం గమితోయోఽసావరేణ సశోభకృత్ ।
గోపీనాం విరహార్తానాం నగరస్త్రీరసావహః  ॥ ౩౯॥

నీలః సువక్రో ధిషణాం యద్గుడాలకసఞ్చయః  ।
పశ్యతాం హరిణీం హర్తుం జాలతి స్నిగ్ధశీతగుః  ॥ ౪౦॥
ద్విత్రాస్త్రిచతురా   వాపి కటాక్షా యస్య పఞ్చషాః ।
విశ్వావసుజనస్యాలం దాతుం ధనదతుల్యతామ్ ॥ ౪౧॥
పరాభవతి యస్యాఙ్ఘ్ర్యోర్భక్తిస్థస్య    తు కేశవః ।
సులభస్తస్య నాభక్తే భక్తిక్రీతో   హి స స్మృతః ॥ ౪౨॥
ప్లవఙ్గదూత్యకరణాన్న   సౌలభ్యమలాభి యత్ ।
పూర్వజన్మని తత్సోఽయం వృతోఽభూత్ పాణ్డుజన్మనామ్  ॥ ౪౩॥
వరం స కీలకశిఖిపఞ్జరాన్తర్వ్యవస్థితిః   ।
న శౌరిచిన్తావిముఖజనసంవాసవైశస  ॥ ౪౪॥
కేశవో యస్య హృద్యాస్తే సౌమ్యరూపో భవత్యయమ్ ।
అన్తః క్షితిరసం బ్రూతే  చారుత్వాత్ సాలభూరుహః ॥ ౪౫॥
గోపికా చిన్తయన్తీ యద్విగ్రహం  నిజమన్దిరే  ।
సాధారణం నిజాసూనాం న లభే కిన్తు యత్పదమ్ ॥ ౪౬॥
యేనావివాదో యస్యాసీత్తిష్ఠతా  హృదయామ్బుజే ।
స కృతార్థస్తు  నోజీవేత్ క్రూరాత్మా  యద్విరోధికృత్ ॥ ౪౭॥
గోపాలశిశుభిస్తుల్యైఃసహ  వృన్దావనే  చరమ్ ।
వస్తు వత్సావనం నౌమి పరిధావి సుదీప్తిమత్ ॥ ౪౮॥
ప్రమాదీ  చన్ద్రసఙ్కాశముఖబిమ్బావలోకనే  ।
కృష్ణస్య  మా భూః కైఙ్కర్యే  జనైతత్పదగోచరే  ॥ ౪౯॥
నరానదముపక్రమ్య  యదానన్దగుణం  శ్రుతిః  ।
పరిచ్ఛేత్తుమనా వాచోఽప్యభూమిం మనసోఽవదన్ ॥ ౫౦॥
కృష్ణ పాహి గభీరాక్ష సన్న్యస్తభరణం త్వయి ।
మాం త్వమేవార్జునవ్యాజాదాత్థ  సర్వాదిపద్యతః ॥ ౫౧॥
పృతనాం ధార్తరాష్ట్రాణాం  పార్థస్యన్దనచక్రతః    ।
నలాటవీమివాక్లిష్టం   ద్విపో మత్తః పిపేష యః ॥ ౫౨॥
పూజనం కుసుమంయోగ్యం శ్రీమతః  కేశవస్య హి ।

న భిక్షోః పిఙ్గలజటాధారిణస్తు  కదాచన ॥ ౫౩॥
యస్య చేతసి గోవిన్దః  కృతం తస్య కలౌ న చేత్ ।
సత్కాలయుక్తితః శ్రైష్ఠ్యం   నైవ  తస్య యుగం కలిః ॥ ౧౪॥
సిద్ధార్థినాం   నిజాభీష్టప్రాప్తిః    కృష్ణస్య  సేవనాత్ ।
స్యాత్ ప్రసిద్ధో  హి సర్వేషాం సర్వకామప్రదో  హరిః ॥ ౫౫॥
రౌద్రం  వా సేవనం బ్రాహ్మమన్యదైవతగోచరమ్   ।
వర్జయన్తి  ప్రబుద్ధాస్తు   యస్మాత్ పరిమితం ఫలమ్ ॥ ౫౬॥
వాసుదేవపరిత్యాగీయోఽన్యసేవాపరో నరః ।
తృషితః స్వర్ణదీతీరే  కూపం ఖనతి దుర్మతిః ॥ ౫౭॥
యథా కృష్ణప్రభావేణ   ముక్త ఆనకదున్దుభిః  ।
శ‍ృఙ్ఖలాయాస్తథా  జన్యాస్తస్యా ముచ్యేత తత్పరః ॥ ౫౮॥
యేన నీలావివాహాయ పుఙ్గవాః  సప్త దుర్దమాః  ।
ఏకదా రుధిరోద్గారివదనా  వినిపాతితాః ॥ ౫౯॥
యేనోఢా రుక్మిణీ స్వానురక్తా క్షిప్త్వా స్వయంవరే ।
ఆగతాన్నృపతీంస్తస్యాః పరిభూయ సహోద్భవమ్ ॥ ౬౦॥
సక్రోధనయనః  కాలయవనే పురతః స్థితే  ।
ముచుకున్దో నృపో యేన విశేషేణ కటాక్షితః ॥ ౬౧॥
సమ్పూర్య వీథ్యామాయాన్తం గవాం పశ్చాత్ సవేణకమ్ ।
గోపజైర్బాలగోపాలం  నమామ్యక్షయసమ్పదమ్ ॥ ౬౨॥
వాదిభీకరపుత్రేణ  వేఙ్కటేశేన ధీమతా ।
కృతా స్తుతిః కవీన్ద్రేణ  కృష్ణేన  విషయిణ్యసౌ ॥ ౬౩॥
వత్సరావలీ మత్సరాతిగైః -

missing in manuscript జ్వలా ।
దృశ్యతామియం వశ్యమానసై -
ర్భద్రదా  భవేద్విద్రుతా  మతిః ॥ ౬౪॥

ఇతి శ్రీకృష్ణవత్సరావలిస్తోత్రం    సమ్పూర్ణమ్  ।

